И во лето се учи

Откако ќе заврши училиштето, нашите деца како одвај да чекаат да бидат слободни, да не прават ништо, „да одморат“ како што велат тие. Она што разбираат под одмор нашите деца всушност не е нивниот вистински избор. Тоа е нивниот принуден избор како да „одморат“ од училиштето. Знаејќи дека секое дете по природа е љубопитно суштество и знаејќи дека на ниедно човечко суштество, а најмалку на детето му е својствено да се досадува, зачудува фактот што нашите деца се повеќе и повеќе се досадуваат или да употребам еден посоодветен термин, безделничат во текот на летниот распуст. Верувајте, безделничењето е научено однесување, а се учи од возрасните кои се најблиску до детето. Значи, ако детето секојдневно гледа безделничење во училиштето, дома, кај соседите, околу него воопшто и тоа ќе се обиде да го поприми тој модел на однесување, колку да види какво е чувството да безделничиш (бидејќи нема ништо пољубопитно од дете). Но, сето ова не е толку наивно како што се чини, бидејќи безделничењето води кон досада, немање што да се прави, стеснување на кругот на пријателите (се затвораме дома или во одреден круг на луѓе), безволност, апатија, па на крајот и депресија. Иако депресијата се јавува и поради други причини, мислам дека една од големите причини за депресијата е токму безделничењето.

Што можете како родители да преземете?


Време е како родители да интервенирате. Не дозволувајте да имате деца  - безделничари. Еве неколку начини како да го „активирате“ своето дете, да го раздвижите и освежите со активности преку кои покрај тоа што ќе научи нешто ново, ќе стане поведро, поотворено и поблиско со вас.


Прво и основно, самите вие како родители немојте да безделничите повеќе. Нека ве гледа детето дека сте секогаш ангажирани и исполнети со некаква обврска, дека дури и времето за одмор е однапред определено и испланирано како и сите други активности дома и надвор од домот. 


Еве неколку предлози како детето да учи и преку летото на начини кои ни малку не се слични на оние училишните, а на вашите деца ќе им овозможат часови и часови на интерактивна забава и учење.
1. Поттикнете ги децата секојдневно да читаат нешто.

Пробајте на детето да му речете да седне и да ја чита лектирата што му е дадена за следното одделение. Однапред знаете дека ќе се скарате. Еве како би се одвивал дијалогот:

- Ајде, доста е одмор, земи читај ја лектирата, од кога ти ја зедов од библиотека, треба веќе да ја вратам, а ти не си ја ни почнала да ја читаш!

- Добро де мамо ќе ја прочитам...


Следниот ден:

- Ајде нели вети дека ќе седнеш да читаш, надвор е жешко, никој не игра, искористи го времето за читање!

- Аман, бе мамо, да одморам малку, па на распуст сум.

- На распуст си веќе еден месец, ред е да почнеш да читаш, кога ќе ги прочиташ другите пет лектири?

- Ќе ги прочитам, има време, остави ме сега да играм на компјутер...


И така во недоглед, ова е наше секојдневие доколку имаме училишно дете. Се надмудруваме со него. Сметаме дека сме го направиле своето како родител, сме му ја зеле книгата од библиотека и сега секој ден го потсетуваме дека треба да чита. А книгата сепак останува непрочитана или во најдобар случај со сила прочитана.


Децата не мора да читаат лектири или читанки и преку летото за да го вежбаат читањето. Во право е детето што смета дека летото е време за одмор и забава. По земањето на сведителствата, појдете со детето во книжарница и пред сите речете му да си одбере нешто со што ќе го наградите за тоа што било добар ученик и добило солидни оценки. Само нека одбере, дајте му доволно време. Она што ќе го одбере не мора да е само книга, може да е некоја енциклопедија, сликовница, списание, стрип па дури и некој бележник. Сето тоа е во ред. Доколку сте во можност купете му го она што го одбрал/а.

Тука не завршува Вашата работа како родител. 


Доколку Вашето дете одбрало книга, предложете му да ја прочитате заедно. Тоа може да го направите на најразлични начини:

· Натпревар во брзо читање. (Оваа варијанта е подобра за веќе добри читачи или деца над 11 години). Определете подеднакво време во денот кој кога ќе ја чита книгата. Во текот на неколку дена натпреварувајте се кој побрзо ќе ја прочита книгата. Добро е (и секако морално), доколку од време на време попуштите „вадејќи се“ на немањето време, зафатеноста, дозволете му за малку да ве победи, или вие за малку победете го следниот пат. Не дозволувајте да се создаде голема разлика во прочитани страни. Откако ќе ја прочитате книгата проверете се еден со друг дали навистина сте ја прочитале, поставувајќи си прашања за истата. Нека бидат тоа прво кратки прашања: Кои се главните ликови, кој проблем го имал главниот лик, што направил, зошто се одлучил така да направи и слично. При поставувањето на прашањата инсистирајте на повеќе прашања кои почнуваат со ЗОШТО? бидејќи тие го поттикнуваат детето на размислување.

· Со помалите деца (од 9 – 11 години) можете да користите наизменично читање. Имено, на децата им се досадува  постојано да гледаат текст пред себе, па кога ќе „видите“ дека детето забавува со читањето, преземете вие, или поделете ги однапред страниците, главите, деловите, приказните, на оние што ќе ги чита детето на глас или во себе и оние што ќе ги читате вие на глас.
· Со уште помалите деца (7 – 8 години) се препорачува што почесто родителите да им читаат на глас. Но не било какво читање на глас, туку обидете се тоа да биде читање со доживување. Направете драма од секоја страница од книгата. Доколку зборува дете, читајте детски, читајте како да грака чавка, како да се караат две сосетки. Ова ќе го засили доживувањето кај детето па и тоа ќе посака да чита на тој начин. Можете да направите и куклена претстава по прочитаниот дел, па целото семејство нека се забавува навечер додека вие зад каучот ги преместувате од рака во рака куклите и плишаните играчки, читајќи ги дијалозите од книгата.

Доколку Вашето дете одбрало енцикопедија имате полн куп работа, да читате, да истражувате заеднички, зависно од тоа што одбрало. На пример, доколку се работи за енциклопедија за растителниот свет, додека ја читате енциклопедијата, направете неколку излети во природа за да соберете што поразлични цветови, покажете му на детето како се прави хербариум. Носете со Вас неколку стари весници во кои ќе ги собирате цветовите а потоа ќе ги оставите да се исушат. Каде и да патувате или се движите со детето постојано обрнувајте му внимание на растителниот свет околу вас, кој потоа ќе го побарате во енциклопедијата. Нека не ви е тешко да застанете додека се возите само затоа што Вашето дете видело убав цвет покрај патот кој мора да го има во својата збирка.

Не забранувајте ги тинејџерските списанија. Тие се многу интересни за вашите деца кои влегуваат во пубертетот. Таму наоѓаат одговори на безброј прашања кои се срамат да ви ги постават или пак вие се срамите да им ги одговорите. Добро е и вие да ги прочитате. Всушност, добро е да читате се што чита Вашето дете. Можеби така ќе дознаете нешто повеќе за тоа како се чувствува детето, колку му е тешко со првата љубов, со другарката со која се скарала, со мозолчињата кои ги има, со вишокот килограми заради кои не јаде доволно и слично. Овие списанија може да поттикнат бесконечни разговори за проблемите а тие, проблемите, најдобро се решаваат преку разговор со најблиските.
Доколку Вашето дете веќе знае да чита, а сепак избрало сликовница, нека, не го спречувајте. Купете ја, купете и други сликовници. Тие не се само за најмалите. Забележете дека и во нив има текст покрај сликите. Едноставно некои деца се визуелни типови, па сакаат додека читаат да гледаат и во слики. Таквиот избор на Вашето дете не значи дека заостанува во читањето, напротив, тоа значи дека сака да чита, но и да гледа. Во оваа насока е и изборот на стрип од некои деца. За жал ние немаме голема продукција на стрип изданија, а уште помалку стрип изданија за деца. Лично сметам дека стрипот е одлична литературна форма за вежбање на читањето со разбирање, посебно кај децата.

Доколку Вашето дете не одбере ништо од претходното, туку одбере некој бележник, тетратка, нотес или блок, сето тоа е во ред. Насмевнете се и купете ги. Докупете му уште и боички, моливи, пенкала, фломастери, што ќе одбере. Што се може да се направи со ова?! За ова ќе зборуваме следниот пат. 

Убавка Бутлеска, училишен педагог

